
Cokorde Darma





Suwé ida sareng I Sadara ngluluk ring natahé. Minab durung janjin ipun. I Sadara dumunan eling, lantas makaukan tulung-tulung ngeling ngarod mageluruan.

"Ratu! Ratu!"

Sri Sudarsana mirengang, lantas ngwales nyahurin sambilanga magaang.

"Bena, bena dini! Uh...! Uh...! Kola dini!"

Cokorde Darma mawuwus sambilanga késéh-késéh.

"Cai mula ané pelih. Suba terang ento i musuh sudra tong mawangsa soroh ratu masih lawan cai matanding di pasiatan. Réh cai tondén tatas tur lémpas ring sesana dadinné bena nglawan dong satria. Ento krananné bena lan cai nemu pakéwuh. Widiné menggah sanget pesan nganti bena nandang sakité buka kéné. Mani puan yan buin nepukin musuh soroh tukang sau, tukang catut, dagang bé, nagih bacakan i soroh pangalambusan. Nah, da nyan cai kanti buduh matur tekening bena. Nah, ditu bisaang ibané, wirang cai ané patut nglawan masiat:'

I Sadara duk punika wantah madingehang tutur Cokorde Darmané sambilanga macengehan natakin cadikné ané beseh kena bongkol bantang kayu ane anggona
nglantig.

"Aluh pesan asanné ngiringang ksatria, basang betek, maupah liu. Jani mara kai mapangenan. Béh, kéweh sabenehné dadi tuan besar."


Tumuli ipun raris matur.

